
Почетокот на изградбата на новата амбасада на САД во Скопје одбележан 
со поставување камен-темелник  

 
 
Во средата на 22 март 2006 година се одржа свеченост на која беше официјално одбележан 
почетокот на изградбата на новата зграда на амбасадата на САД во Скопје. 
 
На церемонијата со која на локацијата на Градиште, над реката Вардар во Скопје, на свечен 
начин беше поставен камен-темелникот на новата Американска амбасада присуствуваа 
претседателот на Република Македонија Бранко Црвенковски, амбасадорката на САД 
Џилијан Миловановиќ и директорот и главен оперативен офицер на Одделот на Стејт 
Департментот за градежни работи во странство, генерал-мајор Чарлс Е. Вилијамс, воено 
лице (во пензија).  
 
На свеченоста присуствуваа околу 300 гости, меѓу кои и функционери на македонската 
Влада, општински функционери, други претставници на политички партии, членови на 
дипломатскиот кор, деловни луѓе, лидери на верски заедници, жители на Градиште, 
новинари и други.  
 
Амбасадорката Миловановиќ во своето обраќање истакна дека новата Американска 
амбасада ќе претставува „симбол на нашето пријателство, на нашето партнерство и на 
нашите заеднички демократски вредности. Новата Амбасада претставува крупна 
американска инвестиција во земјава и израз на довербата во иднината на Република 
Македонија како независна, стабилна, мултиетничка држава.“ 
 
Претседателот Црвенковски истакна дека во месец октомври 2005 година Република 
Македонија ја отвори неодамна реновираната Амбасада во Вашингтон и дека поставувањето 
камен-темелник во Скопје претставува уште еден симбол на пријателство, разбирање и 
соработка. „Откако се воспоставени официјалните дипломатски односи и редовните 
билатерални контакти, САД го дава својот придонес во нашите заложби за меѓународна 
стабилизација и изградба на просперитетна држава што почива на владеењето на правото и 
на принципите на демократијата“, изјави претседателот.  
 
Генерал Вилијамс изјави дека „во некои од фазите на ова градилиште ќе работат преку 200 
работници“ и дека се очекува проектот за изградба на локалната економија да и донесе преку 
31,6 милиона долари. „Проектот на објектот на новата амбасада ќе содржи елементи од 
македонската архитектура за да бидеме сигурни дека овие згради ќе придонесат кон богата 
текстура на архитектурата во Скопје“, додаде тој.  
 
Се очекува поголемиот дел од градежните работи за изградбата на новата Американска 
амбасада во Скопје да завршат кон крајот на април 2008 година. Во продолжение се 
наведени некои факти околу изградбата на објектот.  
 
 
 

 



Податоци 
Новиот објект на Американската амбасада 

Скопје, Република Македонија 
 
 

 
• Договорот за проектирање и изведба и беше доделен на американската фирма 

Kellogg, Brown and Root Services, Incorporated (KBRS) во септември 2005 г. . 
 

• KBRS ја именува македонската фирма Бетон за свој локален изведувач за 
привремените објекти што треба да бидат изградени на локацијата  

 
• До денешен ден не е донесена одлука во врска со локалните изведувачи за 

трајниот објект на Амбасадата. Во проекти за изградба KBRS по правило 
ангажира локални изведувачи и локална работна сила за реализирање на проектот.   

 
• Новата Американска амбасада на Градиште ќе има нова канцеларија на 

амбасадорот, како и придружни објекти за безбедносни и административни 
потреби. Тоа нема да биде резиденцијален објект. .   

 
• Проектот е осмислен така што објектот да се претопи во околината, а не да 

доминира над неа. Зградите ќе бидат приземни, а дворната површина ќе биде така 
уредена што новиот објект да стане дел од ридот на којшто се наоѓа.  

 
• Главната управна зграда ќе има преку 4.000 квадратни метри канцелариски 

простор и околу 9.000 квадратни метри помошни простории.  
 

• Во изградбата на новата Амбасада ќе бидат инвестирани околу 50 милиона 
долари. Се предвидува дека во изградбата повремено ќе бидат ангажирани повеќе 
од 200 локални работници и дека изградбата на Амбасадата на економијата на 
градот и на регионот ќе и донесе преку 31,6 милиона долари. 

 
• По отворањето на новата Амбасада, во неа ќе работат околу 70 Американски и 

преку 200 вработени од Македонија. Канцелариите на Американската амбасада 
што се сега лоцирани на бул. Илинденска каде што е канцеларијата на 
амбасадорот и на неколку други локации во Скопје ќе бидат сместени во новиот 
објект на Амбасадата.  

 
• Во Америка во моментов се работи на финалниот проект на објектите на 

Амбасадата. Кога проектот ќе биде завршен, Амбасадата ќе објави соопштение.  
 

• Во објектот на новата Амбасада ќе има атрактивен отворен атриум, како и места 
на кои ќе бидат изложени уметнички творби од Америка и од Македонија.  

 
• Во сите објекти на новата Американска амбасада ќе биде направен пристап за 

лица со посебни потреби, што ќе бидат изведени согласно владината регулатива 



на САД за изградба на нови федерални објекти. На пример, ќе има рампи за 
колички, специјален паркинг-простор, специјални тоалети и лифтови.  

 
• Повеќе од половина од локацијата ќе биде под зеленило. Ќе има трева, дрвја, 

растенија, сенки и отворен простор.  
 

• Градежните материјали што ќе се користат при изградбата на новата Амбасада ќе 
бидат набавени од САД, од Република Македонија и од други земји. На овој 
проект заеднички ќе работат американски и македонски инженери, дизајнери и 
други специјалисти.  

